
– Nýggja stevnuskráin hjá Fólka­
flokkinum er ein harður pakki við 
bleytum innihaldi.

Soleiðis sigur Jørgen Niclsen um 
nýggju linjuna hjá Fólkaflokkinum, 
sum skal fáa Fólkaflokkin aftur í 
fremstu røð í føroyskum politikki.

Endamálið er í stuttum at fáa 
bleytu virðini at fylla meira í pol­
itiska grundarlagnum hjá Fólka­
flokkinum, so hann ikki skal tykjast 
sum ein keðiligur mannfólkaflokk­
ur, sum bara hugsar um pengar til 
tey ríku.

Meðan fólkafloksformaðurin 
hevur sitið í Skálavík og smíðað 
stevnuskrá um vikuskiftið, so hev­
ur sambandsformaðurin verið ein 

túr í Herning í Jyllandi og útlagt 
føroyskan politikk fyri limum í 
danska stjórnarflokkinum Vinstra.

– Fremsta endamálið hjá lands­
stýrinum í Føroyum er at stovna 
eina republikk uttan fyri ríkisfel­
agsskapin.

– Hetta fer at isolera land okkara 
og lækka vælstandin og vælferðina 
hjá tín einstaka, var boðskaður 
sambandsformansins.

Soleiðis stríðast andstøðuflokk­
arnir, meðan okkara heimligu 
stjórnarflokkar hava heilt aðrar 
trupulleikar.

Avbjóðingin hjá javnaðarfor­
manninum er at telja upp í 17. Longu 
fyrsta arbeiðsdagin hjá honum sum 

løgmanni leyp fyrsta tingfólkið av 
skútuni – og tann næsti er væl á 
veg eftir javnaðarstríðið á Tvøroyri, 
sum førdi til, at ein tingmaður hjá 
Javnaðarflokkinum syrgdi fyri at 
seta Javnaðarflokkin uttan fyri 
ávirkan í Tvøroyrar býráð.

Tað kann so bara merkja, at 
Kristin Michelsen ikki verður val­
evni hjá Javnaðarflokkinum til 
løgtingsvalið næstuferð – og tað fer 
uttan iva at síggjast aftur í trúskapi 
hansara til landsstýrissamgonguna.

Enn vita vit ikki, hvørja avtalu 
Kristin Michelsen gjørdi við Borg­
aralistan aftur fyri at sleppa at 
halda fram sum borgarstjóri, men 
tað man fara at koma fyri ein dag 

eisini.
Tjóðveldisformaðurin hevur 

sanniliga eisini sítt at dragast við. 
Hann situr við eini fiskivinnuný­
skipan, sum hann so fegin vil hava 

ígjøgnum politiska systemið – men 
sum tað er ilt at síggja eina felags 
semju um.

At mýkja slíkar støður er ikki 
hansara sterkasta síða – og tí bíða 
vit í spenningi eftir politisku semj­
uni.

Onkuntíð er stuttligari at vera í 
samgongu – onkuntíð er stuttligari 
at vera í andstøðu. Vit kunnu í øll­
um førum staðfesta, at ymsir eru 
trupulleikarnir, okkara leiðandi 
menn dragast við.

ymsar eru avbjóðingarnar

Á landsfundi hjá Fólkaflokki­
num í Skálavík um vikuskift­
ið viðgjørdi tey uppskot 
til nýggja stevnuskrá. 
Flokkurin skrivar soleiðis í 
tíðindaskrivi:

»Seinasta árið hevur 
Fólkaflokkurin arbeitt við 
uppskoti til nýggja stevnu­
skrá fyri flokkin. Fyri at 
tryggja, at stevnuskráin 
hevur jørðildi í øllum bak­
landinum, hava fundir verið 
í øllum limafeløgnum. Út frá 
hesum var uppskot skrivað, 
sum eisini hevur verið til 
ummælis í limafeløgum.

Á fjølmenta landsfundi­
num vóru nógv, ung sum 
eldri, ið tóku orðið eftir fram­

løguna av uppskotinum. 
Nøgdsemi var somikið 
stórt, at avgjørt var, at nú 
verður síðsta hond løgd á 
uppskotið og síðan verður 
stevnuskráin løgd fyri 
Floksleiðsluna. Í Fólka­
flokkinum er Floksleiðslan 
hægsti myndugleikin. Ein 
leiðsla, har øll limafeløg eru 
umboða, eisini HUXA - fólka­
floksungdómur.

Grundhugsjónin er tann 
sama, men nýggja stevnu­
skráin er meira nútímans. 
Fólkaflokkurin er framvegis 
ein borgarligur vinnulívs­
flokkur og ein tjóðskap­
arflokkur.  Uppskotið til 
nýggja stevnuskrá leggur 

dent á tryggar og varandi 
karmar fyri vinnulívið, men 
hevur eisini nógv um øll tey, 
sum arbeiða. Trivnaður og 
umhvørvi verða raðfest og 
arbeiðsmarknaðurin skal 
verða mennandi, tryggur og 
fevnandi.

Nýggja skráin leggur 
eisini dent á útbúgving, 
mentan og umsorgan. Hon 
kann av røttum kallast ein 
harður pakki við bleytum 
innihaldi.

Væntandi verður nýggja 
stevnuskráin hjá Fólka­
flokkinum samtykt í næst­
um. Ein flokkur, sum er ein 
borgarligur, sosialur og lib­
eralur tjóðskaparflokkur.«

Jónleif er ikki 
havnarmaður

Jørgen hugsar um bleyt 
virði – Aksel telur upp í 17

Í blaðnum fríggjadagin 
viðgjørdu vit, hvussu væl 
tey gomlu valdømini eru 
umboðað í løgtinginum 
við  Føroyum sum einum 
valdømi – í mun til, hvussu 
býtið var á seinasta vali­
num við gomlu skipainina, 
sum var í 2004.

Men tá vit skriva, at Jón­
leif Johannesen úr Javn­
aðarflokkinum umboðar 
gamla Suðurstreymoyar 
valdømi, so er tað sjálvandi 
ikki rætt.

Í greiningini hava vit 
hugt eftir, hvar tingfólkini 
búgva – og ikki, hvat av val­
feløgunum hevur stillað 
hvørt tingfólk upp.

Eitt nú býr Jónleif Jo­
hannesen í Klaksvík, men 

hann er úr Dali – og um­
boðar Sandoyar Sýslu Javn­
aðarfelag á listanum hjá 
Javnaðarflokkinum.

Greiningin vísir kortini, 
at Suðurstreymoyar val­
dømi hevur fingið fleiri 
tingfólk við nýggju val­
skipanini – meðan tey smá 
valdømini hava mist.

Men seinasta valskeið 
hevði eitt nú gamla Sandoy­
ar Sýslu valdømi ikki færri 
enn trý tingfólk, og tað 
hendi ongantíð við gomlu 
skipanina. So tað nýtist 
ikki at vera soleiðis, at mið­
staðarøkið fær størri vald.

Men sum støðan er beint 
nú, so eru miðstaðarøkið og 
Klaksvíksøkið strykt í mun 
til býtið á valinum í 2004.

Harður pakki við bleytum innhaldi


